
శ్రీవినాయకస్తోత్రమ్ 

ఓం
మూషికవాహన మోదకహస్త చామరకర్ణ విలమ్బితసూత్ర ।
వామనరూప మహేశ్వరపుత్ర విఘ్నవినాయక పాద నమస్తే ॥
దేవదేవసుతం దేవం జగద్విఘ్నవినాయకమ్ ।
హస్తిరూపం మహాకాయం సూర్యకోటిసమప్రభమ్  ॥ ౧॥
వామనం జటిలం కాన్తం హ్రస్వగ్రీవం   మహోదరమ్ ।
ధూమ్రసిన్దూరయుద్గణ్డం     వికటం ప్రకటోత్కటమ్  ॥౨॥
ఏకదన్తం ప్రలమ్బోష్ఠం   నాగయజ్ఞోపవీతినమ్  ।
త్ర్యక్షం  గజముఖం కృష్ణం  సుకృతం రక్తవాససమ్ ॥ ౩॥
దన్తపాణిం చ వరదం బ్రహ్మణ్యం  బ్రహ్మచారిణమ్  ।
పుణ్యం గణపతిం దివ్యం విఘ్నరాజం నమామ్యహమ్ ॥ ౪॥
దేవం గణపతిం నాథం విశ్వస్యాగ్రే తు గామినమ్ ।
దేవానామధికం శ్రేష్ఠం   నాయకం సువినాయకమ్ ॥ ౫॥
నమామి భగవం దేవం అద్భుతం గణనాయకమ్ ।
వక్రతుణ్డ  ప్రచణ్డాయ   ఉగ్రతుణ్డాయ   తే నమః ॥౬॥
చణ్డాయ  గురుచణ్డాయ  చణ్డచణ్డాయ   తే నమః ।
మత్తోన్మత్తప్రమత్తాయ  నిత్యమత్తాయ తే నమః ॥ ౭॥
ఉమాసుతం నమస్యామి గఙ్గాపుత్రాయ   తే నమః ।
ఓఙ్కారాయ వషట్కార స్వాహాకారాయ తే నమః ॥౮॥
మన్త్రమూర్తే  మహాయోగిన్ జాతవేదే నమో నమః ।
పరశుపాశకహస్తాయ గజహస్తాయ తే నమః ॥౯॥
మేఘాయ మేఘవర్ణాయ  మేఘేశ్వర నమో నమః ।
ఘోరాయఘోరరూపాయఘోరఘోరాయ తే నమః ॥ ౧౦॥

1



శ్రీవినాయకస్తోత్రమ్ 

పురాణపూర్వపూజ్యాయ పురుషాయ నమో నమః ।
మదోత్కట నమస్తేఽస్తు నమస్తే చణ్డవిక్రమ   ॥ ౧౧॥
వినాయక నమస్తేఽస్తు నమస్తే భక్తవత్సల  ।
భక్తప్రియాయ  శాన్తాయ మహాతేజస్వినే నమః ॥ ౧౨॥
యజ్ఞాయ  యజ్ఞహోత్రే  చ యజ్ఞేశాయ  నమో నమః ।
నమస్తే శుక్లభస్మాఙ్గ  శుక్లమాలాధరాయ  చ ॥ ౧౩॥
మదక్లిన్నకపోలాయ  గణాధిపతయే నమః ।
రక్తపుష్ప ప్రియాయ  చ రక్తచన్దన  భూషిత ॥ ౧౪॥
అగ్నిహోత్రాయ  శాన్తాయ అపరాజయ్య తే నమః ।
ఆఖువాహన దేవేశ ఏకదన్తాయ తే నమః ॥ ౧౫॥
శూర్పకర్ణాయ  శూరాయ దీర్ఘదన్తాయ  తే నమః ।
విఘ్నం హరతు దేవేశ శివపుత్రో వినాయకః ॥ ౧౬॥
ఫలశ్రుతి
జపాదస్యైవ  హోమాచ్చ సన్ధ్యోపాసనసస్తథా  ।
విప్రో భవతి వేదాఢ్యః క్షత్రియో  విజయీ భవేత్ ॥
వైశ్యో  ధనసమృద్ధః  స్యాత్ శూద్రః  పాపైః  ప్రముచ్యతే  ।
గర్భిణీ జనయేత్పుత్రం  కన్యా భర్తారమాప్నుయాత్ ॥
ప్రవాసీ  లభతే స్థానం  బద్ధో బన్ధాత్  ప్రముచ్యతే  ।
ఇష్టసిద్ధిమవాప్నోతి   పునాత్యాసత్తమం కులం ॥
సర్వమఙ్గలమాఙ్గల్యం   సర్వపాపప్రణాశనమ్  ।
సర్వకామప్రదం  పుంసాం పఠతాం శ్రుణుతామపి  ॥
॥ ఇతి శ్రీబ్రహ్మాణ్డపురాణే    స్కన్దప్రోక్త    వినాయకస్తోత్రం  సమ్పూర్ణమ్  ॥

